
Инеш
Хәҙер башҡорт телен һәм әҙәбиәтен уҡытыу күпкә ҡатмарланды.Уҡытыусы алдында яуаплылыҡ артты:мәктәптә  уҡытылған тиҫтәләгән фәндәр араһында балаға башҡорт телен һәм әҙәбиәтен абруйлы итеп өйрәтеү,унда фәнгә ҡарата ғүмер буйына етерлек ғорурлыҡ тойғоһо тәрбиәләү,туған тел матурлығын  онотмаҫлыҡ итеп күңеленә һендереү бурысы ла өҫтәлде.Дәрес шәхес күңелен ҡуҙғатырлыҡ, уның нескә тойғоларына тәьҫир итерлек булһын өсөн,уҡытыусы ысын ижадсы булырға тейеш.Һәр дәрестең яңы, үҙенә бер төрлө,мауыҡтырғыс булыуы күп яҡлы ижадтың,педагогик оҫталыҡҡа ирешеүҙең ауыр юлында матур табыш ул.

      Бына шундай һөҙөмтәләргә ирешеүҙә заманса технологиялар ҡулланыуҙың да әһәмиәте ҙур. Бөгөнгө көндә технология төрҙәре байтаҡ.Беҙҙе уйын технологиялары үҙенә йәлеп итте.

         Беренсенән, уйындар уҡыусыларҙың танып белеү процесын активлаштыра,хәтере яҡшырта,фекерләүҙе,ижади һәләттәрҙе үҫтерә,арығанлыҡты бөтөрә, тел һәм психологик барьерҙы еңергә ярҙам итә.

   Икенсенән, уйындар тәрбиә сараһы булараҡ та әһәмиәтле, сөнки унда коллективизм, дуҫлыҡ кеүек күркәм сифаттар тәрбиәләнә. Шулай уҡ уҡыусы  күңелендә башҡорт телен, халыҡтың үткәнен һәм хәҙергеһен ғөрөф –ғәҙәттәрен иғтирам итеү хистәре  үҫтерелә. Шуға күрә лә беҙ быйыл студенттарҙың фәнни ойошмаһы менән “Уҡытыу урыҫ телендә барған мәктәптең башҡорт теле дәрестәрендә уйындар ҡулланыу” һайланыҡ.  Маҡсатыбыҙ – дәрестә ҡулланылған уйындарҙы өйрәнеү һәм уларҙы үткәреү методикаһына эйә булыу.

   Ошо маҡсатҡа ирешер өсөн беҙ :

-башҡорт, рус, татар, инглиз, немец тедәрен уҡытыу методикаһы буйынса методик һәм фәнни әҙәбиәтте өйрәндек:

-башҡорт теле дәрестәрендә ҡулланырға мөмкин булған лексик,грамматик,сюжетлы,ролле,эшлекле уйындар үткәреүҙең йөкмәткеһен тикшерҙек;

 -практика барышында был уйындарҙы ҡулланып, әһәмиәтен асыҡланыҡ;

-практик яҡтан әһәмиәтле фәнни хеҙмәттәр, йәғни докладтар яҙҙыҡ;

-уйын технологияһы буйынса библиография төҙөнө,фәнни хеҙмәт менән яҡындан танышты,күнекмә алды.

  Студенттарҙың тәҡдим иткән эш һөҙөмтәләре үҙҙәренең уҡытыусылыҡ хеҙмәтендә лә, практика барышында ла ярҙам итер, ә тыңлаусылар методика өлкәһендә күп файҙалы мәғлүмәт алыр, тип ышанғы килә.

   1. Башҡорт теле дәрестәрендә уйын технологияларын ҡулланыу әһәмиәте
    Хеҙмәт һәм уҡыу менән бер рәттән уйын-бала эшмәкәрлегенең береһе,тәү ҡарашҡа файҙаһыҙ ҙа тойолған,әммә кәрәкле,ҡыуаныс һәм йыуаныс бирә торған шөғөлө.Ул күңел асыу сараһы булып ҡына ҡалмай,балаларҙың белемен арттыра,ижади үҫешенә йоғонто яһай.

       Педагогика һәм психология фәндәрендә уйын эшмәкәрлеген К.Д. Ушинский, П. П. Блонский, Д. Б. Эльконин тикшергәндәр. Төрлө сит ил ғалимдары, аҡыл эйәләре уйын теорияһы хаҡында бик күп фекерҙәр әйтәләр. К. Гросс, Ф. Шиллер, К. Бюлер, З. Фрейд, Ж. Пиаже һәм башҡалар уйын үҙенсәлектәрен күрһәтәләр. Мәҫәлән, К. Гросс теорияһы буйынса кеше уйын аша алдағы эшмәкәрлегенә күнекмә ала, һәләттәрен үҫтерә. Г. Спенсер уйын сығанағы булып кешенең хеҙмәттә, тормошта сарыф ителмәгән көсө тора, тип иҫәпләй. Уйындың мотивын асыҡларға тырышып, К.Бюлер функциональ ҡәнәғәтлек теорияһын алға сығара. З. Фрейд һәм уның теорияһын яҡлаусылар кеше тормошҡа ашмаған хыялдарын уйында ашыра тип иҫәпләй. Я. С. Выготский һәм уның уҡыусылары уйынды кеше хыял иткән ситуация тыуҙыра,унда ниндәйҙер роль башҡарып,хәрәкәт итә,тигән фекерҙе яҡлайҙар. 

        Ғөмүмән алғанда,уйын ғалимдар өсөн етди һәм ҡыҙыҡлы тема булып тора. Педагогика өлкәһендә лә уға иғтибар һис кәмемәй. Уйын технологиялары хәҙерге заман педагогик технологиялар рәтенән индерелә. 

    Борон-борондан уйынды, уҡытыу сараһы булараҡ, оло быуын үҙенең тәжрибәһен йәштәргә тапшырғанда ҡулланған. Хәҙерге заманда уйын халыҡ педагогияһында, мәктәптәрҙә һәм мәктәптән тыш учреждениеларҙа киң файҙаланыла. Ә мәктәптәрҙә уйын эшмәкәрлеге түбәнге осраҡтарҙа ҡулланыла:

-берәй төшөнсә, тема йәки бүлекте үҙләштергәндә үҙ аллы технология сифатында;

-дөйөм технологияның элементы булараҡ;

-тотош дәрес йәки уның өлөшө урынында;

-синыфтан тыш эштәр технологияһы формаһында.

      Тормошта уйындар бик күп. Уларҙан айырмалы рәүештә,педагогик уйындың үҙенә хас билдәләре бар: уны ойоштороу аша педагогик маҡсаттар тормошҡа ашырыла, ниндәйҙер һөҙөмтәләргә ирешеү көтөлә. Уйындар дәрестәрҙә түбәндәге йүнәлештәр буйынса тормошҡа ашырыла:

-уҡыусылар алдына дидактик маҡсаттар уйындар формаһында ҡулланыла;

-уларҙың уҡыу эшмәкәрлеге уйын ҡағиҙәләренә буйһондорола;

-уҡытыу материалы уйын алымы сифатында тәҡдим ителә;

-уҡытыу эшмәкәрлегенә ярышыу элементы индерелә;

-дидактик биремдең уңышлы үтәлеше уйындың һөҙөмтәһенә бәйле.   

       Уйын- профессиональ һәм ғаилә тормошо, кешеләр араһындағы мөнәсәбәттәр мәктәбелә ул. Ғәҙәти мәктәптә белемдең сығанағын күрһәтеүе ауыр түгел, ул- уҡытыусы. Ә уйында күҙгә бәрелеп торған белем сығанағы ла, өйрәтеүсе кеше лә юҡ. Уҡыусылар белемде үҙ- ара актив аралашыу  аша уйын аҡытында өйрәнәләр, үҙләштерәләр, күнекмә алалар.

 С.Л.Шманов фекеренсә, педагогик культураның феномены булараҡ, уйын түбәндәге функцияларҙы үтәй:

-социалләштереү вазифаһы. Уйнау барышында бала йәмғиәттәге мөнәсәбәт системаһын, мәҙәниәтте үҙләштерә; 

-үҙеңде үҫтереү (самореализация) вазифаһы. Уйындар кешегә үҙ аллы шәхес булып үҫергә ярҙам итә. Шуға күрә лә уйындың һөҙөмтәһе генә түгел, ә процесы, баланың үҙен үҫтереү мәле лә мөһим;

-комуникативвазифа. Уйын – ул коммуникатив эшмәкәрлек. Ул кешеләр араһында була торған   ҡатмарлы мөнәсәбәттәр донъяһына алып инә;                                        
-уйындың диагностик вазифаһы, уҡытыусыға Баланы интеллектуаль яҡтан үҫешен, эшкә ижад ҡарашын, шәхси сифаттарын өйрәнергә мөмкинлек бирә. Шул уҡ ваҡытта бала ла үҙенең көсөн, мөмкинлектәрен һынай;

-терапевтик вазифа.Уйын кешеләрҙең тәртибендә, тирә- яҡ менән аралашыуында, уҡыуында барлыҡҡа килгән ҡыйынлыҡтарҙы еңергә ярҙам итеүсе сара булып ҡулланыла.

          Методистар шулай уҡ уйындың милләт- ара аралашыу, коррекция, күңел асыу функцияһын күрһәтәләр.

   Педагогик уйындар маҡсаты,төҙөлөшө,йөкмәткеһе буйынса айырылалар.Һеҙҙең иғтибарығыҙға  Селевко Г. К классификацияһын тәҡдим итәбеҙ. Унда уйын технологиялары классификацияһы бирелгән.

     Башҡа технологияларҙан айырмалы рәүештә, уйындар мотивацияның төрлө ысулын файҙаланырға булышлыҡ итәләр. 

-аралашыу мотивы: уҡыусылар төрлө проблемаларҙы хәл итеү аша һөйләшергә, башҡаларҙың фекерен тыңларға өйрәнәләр, шуның аша коллектив эсендәге мөнәсәбәттәр көйләнә; 

-мотивтар: һәр ҡатнашыусы үҙен, белемен, ихтыяр көсөн күрһәтә ала, кешеләргә мөнәсәбәтен белдерә; 

-танып-белеү маҡсаттары: уйындың һҡҙҡмтәһе була. Был уҡыусыға маҡсатына ирешеү өсөн стимул тыуҙыра, фекерләү эшмәкәрлеген активлаштыра, ижади һәләттәрен асыуға, үҫтереүғә булышлыҡ итә. Уйын барышында уңышһыҙлыҡ шәхси еңелеү итеп түгел, ә уйын барышындағы еңелеү итеп ҡабул ителә, был үҙенә күрә балаға өҫтәлмә белем алырға дәртләндерә генә.

    Уҡытыусы уйынды һайлағанда күп нәмәгә иғтибар итә:

балаларҙың йәш һәм характер үҙенсәлегенә,дәрестә үтелгән темаға,уйын өсөн сарыф итәләсәк ваҡытҡа. Ә иң мөһиме-уҡыусы шәхесенә ихтирам менән  ҡарарға, уның  ҡыҙыҡһыныуын бөтөрмәҫкә, ә, киреһенсә, уны үҫтерергә, үҙ-үҙенә ышанысты булдырырға ярҙам итерғә кәрәк.  Конфуций былай тигән: Уҡытыусы уҡыусы менән бергә үҫә. Дәрестә уйын формаларын ҡулланыу уҡытыусыға ла, уҡыусыға ла үҫергә мөмкинлек бирә.   Уйын- һөйләм телен, тыуған телне өйрәтеү, камилләштереүҙең иң үтемле һәм нәтижәле сараһы. Бигерәк тә һүҙле уйындар тыуған телендә иркен һөйләшә алмаған татар балаларын ана теленә өйрәтеүҙә яҡшы нәтижә бирә. 

  Бала һүҙле уйындар менән ниҡәдәр  иртә танышһа, угың һүҙ байлығы тиҙерәк арта, бәйләнешле һөйләмкүнекмәләре үҫә, ана телендә һөйләшеү, аралашыу дайаһы киңәйә.

  Уйын ваҡытында мәкәл- әйтемдәр, тиҙәйткестәр, һанамыштар, табышмаҡтар ҙа ҡулланыла. Был иҫә һөйләм телен үҫтерә, балаларҙың фекерләү һәләтен активлаштыра.

   Һүҙле уйында ҡатнашыусылар күпмелер дәрәжәлә тырыш, етеҙ, һабыр ла булырға тейеш, ҡайбер уйындар иҫә нәнейҙәрҙән йыр- биюгә осталыҡ ла һорай.

     Һүҙле уйындар тәрбиә сараһы булараҡ ла отошло, сөнки улар барышында күмәклек, ярҙамлашыу кеүек матур сифаттар ҙа, шулай уҡ бала күңелендә тыуған телде, халҡыбыҙҙың үткәнен, йолаларын ихтирам итеү, үҙ милләте менән ғорурланыу хисләре тәрбиәләнә.

            2. Лексик һәм грамматик материалды үҙләштереүҙә    уйындар ҡулланыу

 Һөйләү һәм яҙыу телмәренең төп сығанағы-һүҙ. Аралашыу процесында кешенең иң элек һүҙҙе танырға, уның төп мәғәнәһен белерғә тейеш.Теге йәш был телдә аңлашыу өсөн һүҙҙәрҙең аңлатҡан  иғтибар бирелә. Тимәк ,телдең нигеҙен шул телдең аралашыусы халыҡтың һүҙ байлығы, һүҙлек составы, йәғни лексикаһы, барлыҡҡа килтерә. Уҡытыу урыҫ телендә барған мәктәптәрҙә, шулай итеп, иң беренсе башҡорт теленең һүҙлек составын үҙләштереү маҡсат итеп ҡуйыла.Әммә һүҙҙәрҙе белеү һөйләшә белеүҙе аңлатмай әле:уҡыусы телмәр төҙөгәндә, һүҙҙәргә дөрөҫ ялғауҙар ҡушып, һөйләм эсендәге башҡа һүҙгә бәйләй белергә, һөйләм конструкцияларын төҙөү буйынса күнекмәләргә эйә булырға тейеш. Тимәк, башҡорт теленең грамматикаһын да белеү мөһим. Әгәр ''Спорт'', ''Мәктәп'', ''Йыл мизгелдәре'', ''Ғаилә'' лексик темаларҙы тәшкил итһә, ''Ҡылымдың заман, барлыҡ-юҡлыҡ менән үҙгәреүе'', ''Килештәр'' һ.б.грамматикаға ҡарай. Уҡыусыларға был ҡатмарлы темаларҙы өйрәнеүгә ҡыҙыҡһыныу уятыу өсөн, мауыҡтырғыс алымдар, уйындар ҡулланыу көтөлгән һөҙөмтәне бирәсәк.

   Методик хеҙҙмәттәреҙе өйрәнгәндән һуң, беҙ урыҫ мәктәбендә башҡорт телен уҡытыуҙа лексик һәм грамматик материалды үҙләштереүҙә ҡулланылған һәм ҡулланырға мөмкин уйындарҙы 2 төркөмгә бүлдек. Беренсе төркөмгә хәреф һәм һүҙгә бәйле уйындар инә. Уларҙы үткәреүҙең маҡсаты-өйрәнелгән һүҙҙәрҙең яҙылышын, әйтелешен, уҡылыуын, тәржемәһен  хәтерҙә ҡалдырыу, балаларҙың фекерләү һәләттәрен, иғтибарын үҫтереү.

1.Был уйындарға башватҡыстар,кроссвордтар,чайнвордтар, ребустар, Юғалған хәрефтәр кеүек уйындар инә. Бына, мәҫәлән, Хәреф йыйыусы уйыны. Балаларға ярайһы уҡ ҙур һүҙ тәҡдим ителә. Шул һүҙ эсендәге хәрефтәрҙән башҡа һүҙҙәр төҙөргә ҡушыла.

2. Хәреф йыйыусы уйынында һүҙ эсендә хәрефтәрҙең килеү  тәртибе боҙолоп бирелә (десәр) , балалар дөрөҫләрг тейеш булалар(дәрес).

Күреүебеҙсә, был уйындар уҡыусыларҙың орфография буйынса ла белемдәрен нығыта, һүҙлек запасын арттыра, телде тойоу һәләтен үҫтерә.  Хәрефтәрҙең дөрөҫ яҙылышын, әйтелешен өйрәтеү проблемаһы бигерәк тә башланғыс мәктәпкә актуаль һанала. Шуға күрә хәреф һәм һүҙҙәрғә бәйле уйындар 1-4 синыфтарҙа үткәреү маҡсатҡа ярашлы. Урта һәм юғары синыфтарҙа ла  уларҙы ҡулланыу кәрәк. В. Волина уйындарҙың түбәндәге төрҙәрен күрһәтә:

  <<Хәреф йыйыусы>>, <<Хәрефтәрҙән һүҙҙәр табыу>>, <<Башватҡыстар>>, <<Шифровкалар>>, <<Йәшерелгән һүҙҙәр>>, <<мәҡәлдәр>>, <<Магик квадраттар>>, <<Шарадалар>>, ,<<Бәләкәйҙән- ҙурға>>, <<Анаграммалар>>, <<Грамматик арифметика>>.  

   Икенсе төр уйындар телмәр үҫтереүгә булышлыҡ итәләр. Программала күрһәтелеүенсә, лексика һәм грамматика практик үҙләштерелергә тейеш.  Йәғни, әйтәйек, Килештәр темаһы теоретик яҡтан үҙләштереү менән генә эш бөтмәй , ә уны белеүҙең һөҙөмтәһе булып телмәрҙә дөрөҫ ҡулланыуға өйрәнеү тора. Беҙҙеңсә, ошонда телдәр уйындарын үткәреү отошло буласаҡ.  Шулай итеп, был төр уйындарҙың маҡсаты-дәрестә өйрәнелгән һүҙҙәрҙе, грамматик ҡалыптарҙы һөйләү телмәрендә ҡулланырға өйрәтеү. Телмәр уйындары сит телдәрҙе уҡытыу методикаһында ныҡлы урын алған. Бына, мәҫәлән 3 синыфта Кейем- һалым темаһы үтелә. Был тема буйынса дәрестә <<Был нимә?>> уйыны ойошторола. Уҡыусыла- кейем төшөрөлгән карточка. Ҡалғандар ҡайһы кейем икәнен белергә теләп, һорауҙар бирәләр: 

     -Был күлдәкме?

     -Юҡ, күлдәк түгел.

    -Был салбармы?

    -Эйе салбар. 

       Шулай итеп, диалог төҙөлә. Ә бына Әйберҙе эҙләп тап! Уйынында һүрәт ҡулланыла. Дәрстә ялғауҙар, ярҙамсы исемдәр тураһында материал үтелә. Һүрәттә- өй эсе. Ҡыҙ үҙенең ҡәләмдәрен юғалтҡан. Балалар һүрәттә ҡәләмдәрҙе күрәләр, ҡайҙа икәнлеген әйтәләр Һары ҡәләм өҫтәл аҫтында.  Йәшел ҡәләм кәштәлә. Ҡыҙыл ҡәләм шкаф өҫтөндә һ.б.

    Шулай итеп,  лексик һәм грамматик материалды нығытыу маҡсаты менән беҙ һанап үткән уйындарҙы ҡулланыу уҡыусыларҙа телде өйрәнеүгә ҡыҙыҡһыныу уята, дәрестәрҙең эффектлылығын күтәрә.

 3.  Уйын үткәреүҙә   телетапшырыуҙар  файҙаланыу
    Хәҙерге көндә беҙҙең тормошобоҙҙа телевизор ҙур роль уйнай. Сер түгел, кесеһенән  башлап олоһона тиклем телевизор ҡарарға яраталар. Улар хатта оҡшаған тапшырыуҙарҙы, тапшырыу барышын, алып барыусыларҙың холоҡ- фиғелен дә бөтәлә. Ә был тапшырыуҙарҙың ҡайһы берҙәрен тжрибәле һәм ижади эшләүсе уҡытыусылар үҙ практикаһында ҡулланыу. Дәрестәр һәм дәрестән тыш сараларҙа КВН, <<Мөғжизәләр яланы>>, <<Кем миллионер  булырға теләй>> кеүек тапшырыуҙарҙы  ҡулланыу тураһында беҙ Башҡортостан уҡытыусыһы, <<Мәғариф>> журналдарында йыш осрата башланыҡ. Махсус әҙәбиәтте өйрәнгәндән һәм практика һөҙөмтәләренән сығып, башҡорт теле дәрестәрендә ләуларҙы ҡулланырға була, тигән фекергә килдек.

   Телевизион тапшырыуҙар уҡыусыларҙың йәш үҙенсәлектәренән сығып һайланыла, йөкмәткеһенә, персонаждарына, үткәреү формаһына ла иғтибар ителә.  Ҡайһы бер методистар, ата- әсәләр, балалар, уҡытыусылар менән һөйләшеү, анкеталар үткәреү аша түбәндәгеләрҙе билдәләгәндәр: Үҫмерҙәр бәйгеләрҙе, телевикториналарҙы, ярыштарҙы, хуп күрә, ә кескәйҙәр – йәнһүрәттәрҙе. <<Мөғжизәләр яланы>>, КВН, <<Йондоҙло сәғәт>>, <<Иң көсҙөҙ звено>>, <<Аҡыллы ҡыҙҙар һәм егеттәр>> уйындары балаларҙы эш төрлөлөгө менән ҡыҙыҡһындыра. Үҫмерҙәргә шулай уҡ <<Бәләкәй Сабрина>>, <<Яңғыҙ йөрәктәр>>, <<Кем өйҙә хужа?>> , <<Минең яраткан няня>> кеүек сериалдар, бәләкәйҙәргә <<Том һәм Джерри>>, <<Мадагаскар>>, <<Скубиду>>. һәм башҡа йәнһүрәттәр оҡшай. Тимәк, үҫмерҙәр менән <<Нимә? Ҡайҙа? Ҡасан?>> , <<Бөтәһе лә өйҙә саҡта>>, <<Смак>>, <<Непутевые заметки>> кеүек тапшырыуҙарға таянып ролле уйындар үткәрергә була. Уҡыу процесында был уйындар үҙенә балаларҙы тәбиғи таныш фонда барыуы менән  йәлеп итә, ә грамматик һәм лексик материал еңел үҙләштерелә.   Телетапшырыуға таянып эшләгән ролле уйын методикаһын, М.Таратута менән Америка һәм Яңылыҡтар  тапшырыуҙары миҫалында ҡарап үтәйек. Балаларға уҡытыусы тапшырыуҙы иғтибар менән ҡарарға, кәрәкле урындарын яҙып алырға, иҫтә алыу һәйбәт була. Уның йөкмәткеһе буйынса уҡыусылар менән фекер алышыу үткәрелә.

   Мәҫәлән, тапшырыуҙа һүҙ Америка йәмғиәте кешеләренең ҡайҙа,ҡасан һәм нисек ял итеүҙәре хаҡында әңгәмә үткәрелә. Тик дәрес Башҡортостан тураһында буласаҡ икәнлеге әйтелә.Был ролле уйынды үткәреү өсөн бик тә уңайлы. Тапшырыуҙы ҡарағандан һуң,уҡытыусы менән уҡыусылар уйындың барышын билдәләй: алып барыусы, тукталышта тороусылар, паркта йөрөүселәр, сәйханала ултырыусылар һайланыла, уларға тема буйынса һорауҙар әҙерләнелә. Был эшкә дәрестең бер- ике минуты бүленә. Һәр уҡыусы үҙенә тура килгән ролде һайлай. Аҙаҡ уҡытыусы уҡыусыларҙың ҡайһы һүҙҙе ҡуллана ала, ҡайһыһын әйтеү мөһим икәнен аңлата; төрлө күнегеүҙәрҙә уҡыусылар  менән яңы һүҙҙәр, һүҙбәйләнештәр өйрәнелә. Телмәр йөкмәткеһе буйынса һәр уҡыусы менән консультация үткәрелә. 

    Артабанғы аҙым-уйын,ул дөрөҫ ойошторолһа,ҡыҙыҡлы һәм файҙалы дәрескә әйләнә.Уйынды әҙерләүгә әҙ ваҡыт сарыф итеү сәбәпле,тел өҫтөндә эшкә күп ваҡыт ҡала.Хаталар өҫтөндә эш,фекерҙәр менән алышыу,уйынды анализлау өсөн дәрестең бер өлөшө бирелә.Уҡытыусы менән балаларҙың был эше күпселек дискуссия булып үҫә.

        Яҙма телмәрҙә лә ролле уйынды ҡулланырға мөмкин. Мәҫәлән, М. Таратута телеэфир буйынса дуҫы Н. Дроздовҡа үҙенең америкалылар менән осрашыуҙан алған тәҫьораттары хаҡында яҙа. Йәки, интервью биреүсе уҡыусылар, үҙҙәренең ролдәрен башҡарыуҙы дауам итеп, туғандарына нисек уларҙы телевизорға төшөрөүҙәре, ниндәй һорауҙар биреүҙәре тураһында хат  яҙалар. Был уйын уҡыусыларҙың яҙыу телмәрен үҫтереүгә ярҙам итә.  

   Яңылыҡтар тапшырыуына килгәндә, уларҙы информация йыйыу өсөн һәм уҡыусыларҙа донъя буйынса белемен нығытыу өсөн ҡулланырға мөмкин. Уҡытыусы балаларға ике-өс көн дауамында яңылыҡтарҙы ҡарарға, үҙҙәренә материалды аңларға, системалаштырырға ҡуша.

 Уҡыусыларҙы активлаштырыу өсөн <<студияла>> түбәндәге аспекттар буйынса һөйләүселәр булырға мөмкин: эске һәм тышҡы сәйәсәт, мәҙәниәт, фән, экономика, ауыл- хужалығы, сәнәғәт һ. б.  <<Тура эфир>> ролле уйынды йәнләндерә, уға ысынбарлыҡ өҫтәй. Был ваҡытта мәктәптә юмор аҙнаһы барһа, яңылыҡтар эстәлегенә <<ялған яңылыҡты>> өҫтәргә була, ә уны таныған уҡыусыны приз алырға саҡырырға мөмкин.

  Әҙәбиәт методикаһында ике, йәки өс уҡыу предметы файҙаланылған дөйөмләштереүсе дәрестең файҙаһы хаҡында күп яҙыла. Ҡыҙғанысҡа ҡаршы,бындай дәрестәр мәктәптә бик аҙ үткәрелә. Башҡорт теле дәрестәрендә түбәндәге тапшырыуҙарҙы ҡулланыу бик яҡшы булыр ине: ’’Йәнлектәр донъяһында’’(башҡорт теле-биология, башҡорт теле-экология),’’Непутевые заметки Дм.Крылова’’(башҡорт теле-география, башҡорт теле-граждановедние).

    Һис шикһеҙ, был дәрестәр уҡытыусы һәм уҡыусы яғынан бик күп көс, энергия талап итә. Бигрәк тә уйындарҙа уҡытыусылар менән хеҙмәттәшлек итеү,  уҡыу программаһына тап килтереү,уйнарға теләк булыу мөһим. Дөйөмләштерелгән дәрестәрҙә ‘’тәржемәсе’’ярҙамын ҡуйырға мөмкин.

  Бәләкәйҙәргә инде ‘’Джунглиҙар саҡыра’’ уйыны кыҙыҡлы.Был уйын баларға:

-танышҡанда  әйтә торған һүҙҙәрҙе үҙләштерергә;

-партнерҙар менән таныштырыу процесын белергә;

-яуап бирергә өйрәнергә;

-модаль ҡылымдарҙы,  инфинитивтарҙы,  ғөмүмән, ҡылымдарҙы дөрөҫ ҡулланырға өйрәтә.

    ‘’Мөғжизәләр яланы’’ тапшырыуы балаларға диалогик һәм монологик телмәрҙе үҫтерергә булышлыҡ итә.’’ Бөтәһе лә өйҙә саҡта’’ тапшырыуы синыфтар олораҡ булған һайын ауырлаштырып биреү ҡарала.Бәләкәйҙәр менән ғаилә тураһында ғына һөйләшһәң, үҫмерҙәр менән инде төрлө һөнәрҙәр хаҡында ла һөйләшергә була. Ҡатнашыусылар араһында ғаилә ағзалары, таныштар, әҙәбиәт геройҙары, тапшырыу персонаждары , сәйәхәтселәр, ғалимдар, спортсмендар булырға мөмкин.  Олораҡ синыфтарҙа алдан уҡ тема һайлана, тапшырыуҙы телевизорҙан ҡарау һорала. Тапшырыуҙы ҡарағанда уҡыусылар алып барыусының үҙен нисек тотоуына, тапшырыуҙа ҡатнашыусылар менән һөйләшеүенә, кейем стиленә иғтибар итәләр. Аҙаҡ ролдәрҙе бүлеп алалар. Ролле уйын уҡыусыларға тел үҙенсәлектәрен белергә ярҙам итә, үҙҙәре актер булып уйнарға мөмкинлек бирә.

       Ҡайһы бер методистар телевизион уйындарҙы ҡулланып ролле уйындар башҡарыуҙың өҫтөнлектәре бар, тип иҫәпләйҙәр. Сөнки тапшырыуға таяныу эште күпкә еңеләйтә. Балалар ролле уйын дәресенә өйҙә үҙ аллы  әҙерләнеп килә ала. Улар үҙҙәре файҙаһы тейерлек  уйынды һайлап алалар, угы этаптарға  бүләләр, үҙҙәренә перслнаждар табалар һәм уның роленә башҡарырға әҙерләнәләр. Ә ғәҙәти ролле уйындарҙа балаларҙан да, уҡытыусыларҙан да әҙерлек өсөн ваҡыт күберәк талап ителә. 

           Тапшырыу ярҙамында әҙерләнгән дәрестәрҙә уҡыусылар үҙҙәрен ҡыйыуыраҡ тота, уларға эшләүе еңелерәк, сөнки уйындың барышын, эҙмә- эҙлелеген улар яҡшы беләләр. Ирешкән һөҙөмтә лә яҡшыраҡ  була,  үҙ -ара хеҙмәтмәшлек көсәйә, телмәрҙәрендә хаталар кәмей. Улар һөйләмдәрҙҡ бер- береһенә бәйләргә, текст төҙөргә, башҡаларҙы тыңларға өйрәнә. Бында уҡыусылар эмоцияға бирелеүсән, мимиканы йыш ҡулланыусан, үҙҙәренең персонаждарының тулы йөҙҙәрен асырға тырышыусан булалар.

    Шулай итеп, ролле уйындарҙа телевизион тапшырыуҙарҙы ҡулланып үткәрелгән уйындарҙың түбәндәге ыңғай яҡтары бар:

1.Уйынды аңлатыуға ваҡыт күпкә әҙ сарыф ителә.

2.Уҡыусыларҙың үҙ аллылығы арта. Улар үҙҙәре персонаж һайлайҙар, үҙ аллы әҙерләнәләр.

3.Уҡыусыларҙың телмәр эшмәкәрлеге яҡшыра, тасуирлыҡ,мимика, ымлауҙар менән оҙатыла.

4.Уйынды өйрәнеү ярҙамында уҡыусы өйрәнгән телдең иленә,сәнғәтенә, мәҙәниәтенә ылыға.

5.Уҡыусы ошо тапшырыуҙы ҡарап үҙ аллы анализ яһай ала, геройҙарға ҡылыҡһырлама бирә.

Элек үҙләштерелгән һүҙҙәрҙе ҡулланырға өйрәнә

4. Сюжетлы уйындар
Әҙәбиәт теорияһында ‘’сюжет’’ терминына ошондай аңлатма бирелә: ул, йәғни сюжет, ваҡиғаларҙың, кеше тормошоноң, айырым характерҙар үҫешенең, улар араһындағы мөнәсәбәттәрҙең типиклаштырылған ағышы ул. Сюжеттың экспозиция, төйөнләнеүе, кулминация, пролог, эпилог кеүек өлөштәре бар. Уның нигеҙен конфликт тәшкил итә, геройҙар, характерҙар араһындағы көрәш ошо конфликтҡа бәйле. Сюжетлы уйындарҙың нигеҙен, тимәк, ниндәйзер йөкмәтке, вакиға, уның үҫеше, кульминацияһы, сиселеше тәшкил итә. Дәрестең башында ҡуйылған проблема бер -нисә этап аша хәл ителә. Бындай төр уйын процесында балалар грамматика, лексика буйынса белемдәрен нығыталар.

    Беҙ уларҙың бер нисә төрөн билдәләйбеҙ.

1. Дәрес-сәйәхәт, дәрес-экскурсия кеүек ниндәйҙер ваҡиға эсенә инеп хәрәкәт итеүҙе күҙ уңында тотҡан дәрестәр.

 Был төр дәрестәрҙә уҡыусылар, сәйәхәткә, экскурсияға баралар. Сәйәхәттәрҙә туҡталыштар була, бында үтелген тема буйынса ниндәйҙер күнегеүҙәр, эштәр бирелә. Бер туҡталышта эш башҡарылғас, икенсе туҡталышҡа юл тоталар. Был балаларҙы активлаштыра. Сәйәхәткә ҡоролған дәрестәрҙе, беҙҙеңсә, нығытыу дәрестәрендә ойоштороу яҡшыраҡ, сөнки яңы тема аңлатҡанда, уҡыусыларҙың иғтибары уйынға ғына йүнәлтелеп, уларҙың теманы үҙләштермәүҙәре мөмкин.

  Беҙ практика барышында был төр дәрестәрҙе ойошторҙоҡ һәм шундай һығымтаға килдек: балаларға сюжетлы уйындар ныҡ оҡшай һәм уларҙы башланғыс синыфтарҙа үткәреү отошлораҡ.

   2. Әкиәт сюжетына ҡоролған дәрестәр. Белеүебеҙсә, әкиәт-балалар тарафынан яратылып уҡыған халыҡ ижады жанры. Әкиәт тип, ғәҙәттә, уйҙырмаға нигеҙләнгән тылсымлы һәм мажаралы йөкмәткеле, йә булмаһа көнкүреш характерындағы хикәйәгә әйтәләр. Ул халыҡтың күңел түрендә быуаттар буйы һаҡланып килгән һәм уның тарихын, тормош- көнкүрешен, уй- теләктәрен поэтиклаштырған гүзәл хазина. Ул мираҫ халыҡ өсөн белем сығанағы булып та хеҙмәт иткән.

  Әкиәт аша халыҡ яҙылмаған тормош тәжрибәһен һәм әхләҡ нормаларын үҙләштергән, эстетик зауығын үҫтергән. 

    Әкиәттең дә нигеҙендә сюжет ята. Унда яҡшылыҡ менән яуыҙлыҡ араһында көрәш бара. Әкиәттең ыңғай геройҙары ниндәйҙер яуыҙ көстәр менән ҡыйыу көрәштә инеп, төрлө һынауҙарҙы еңеп сыға. Бына шулар дәрестәрҙең йөкмәткеһен тәшкил итә. Мәҫәлән, ҡыҙҙы уҫал дейеү таш келәткә бикләгән. Егет уны ҡотҡарыр өсөн 3  шартты үтәргә тейеш, ул, ярҙам һорап, уҡыусыларға мөрәжәғәт итә. Шарттарҙы үтәү барышында уҡыусылар башҡорт теле буйынса төрлө биремдәр үтәйҙәр, белемдәрен күрһәтәләр. Бындай дәрестәрҙең кульминацияһы- уҡыусыларҙың уҫал көҫтәрҙе еңеү.

   Дәрес-әккиәттәрҙең айырылғыһыҙ үҙенсәлеге булып күргәҙмәлек ҡулланыу һанала. Балаларҙың алдында ярҙам һораусы ыңғай персонаж, әкиәттең кире геройҙарын һүрәтләүсе портреттар булырға тейеш.   

      Шулай уҡ дәрестең нигеҙендә башҡорт халыҡ әкиәте сюжетлы ғына түгел,  ә уҡытыусы үҙе уйлап сығарған әкиәт йөкмәткеһе лә булырға мөмкин. Был , әлбиттә, уҡытыусының ижади һәләттәренә бәйле.
     Ҡунаҡтар килеүе лә дәрестең сюжетын булдырырға ярҙам итә. Бындай дәрестәрҙе өсөнсө төркөмгә индерәбеҙ. Балалар яратҡан әҙәбиәт, кино геройҙары, тәбиғәт донъяһының килгән йәнлектәр дәрестәрҙе ҡыҙыҡлы итә. ( Вини- Пух, Ну, погоди, Ҡуян, Буратино, Арыҫлан, почтальон Печкин, попугай Кеша). Һәр герой, персонаж берәй проблеманы алып инә. Мәҫәлән, Белмәҫйән- нимәнелер белмәй, хаталана, уҡыусыларҙың аңлатыуын һорай; почтальон Печкин Простоквашинонан хат алып килә, уға яуап яҙырға кәрәк.

   Дәрестең аҙағына тиклем ошо ҡунаҡтар менән аралашыу бара. Хаталары төҙәтелә, күнегеүҙәре башҡарыла,уларға тема аңлатыла.

 Минеңсә, был дәрестәрҙең әһәмиәте көслө, сөнки балаларға ҡыҙыҡлы, күңелле һорауҙар бирелә, проблема ҡуйыла. Сюжетлы дәрес уйын кеүек  кенә үтә. Ә уйын менән бергә балаларҙың белеме лә тикшерелә, телмәре үҫтерелә, байытыла. Шулай итеп, уйын да үткәрелә, белемдә бирелә.

5. Эшлекле уйындар
 Эшлекле уйындар - ул уҡыусының телде өйрәнеү предметы буйынса булған белемдәрен ҡулланыу шарттарын тәьмин итеүсе практик эштәр йыйылмаһы. Башҡорт теле дәрестәренә ойошторолған эшлекле уйындар телдә профессиональ аралашыу һәм телмәрҙе яҡшыртыу сараһы булып тора. Тағын да шуны онотмайыҡ башҡорт теле дәүләт теле статусы кимәленә күтәрелеп, йәмғиәтебеҙҙең бөтә сфераһында ла киң ҡулланылыу ала бара. Был эшлеклк уйындың әһәмиәте тағын да көсәйтә төшә.

      Эшлекле уйындарҙың нигеҙендә ябай уйын элементтары ята. Беренсенән, уйындарҙа ролдәр бар, икенсенән, ролдәрҙе тормошҡа ашырыусы ситуациялар булдырыла, өсөнсөнән, төрлө уйын предметтары ҡулланыла. Эшлекле уйындарҙың үҙенә генә хас һыҙаттары ла бар. Мәҫәлән, уйында ниндәйҙер профессия, һөнәр өлкәһендәге ысынбарлыҡҡа яҡын эш шарттары  төҙөлә, ошо һөнәргә хас  ситуация проблема хәл ителә, эштәр этаптар буйынса үҙләштерелә, сөнки алдағы этап күнегеүҙәренең үтәлеү- түтәлмәүе унан һуңғы этап барышына йоғонто яһай. Уйын ваҡыты контролдә тотола, баһалар һәм һөҙөмтәләр төҙөлә һәм улар балаларға алдан уҡ аңлатыла, ярыш элементтары файҙаланыла.   

  Эшлекле уйында бөтә башҡарылған эш, тимәк, ниндәйҙер профессиональ һөнәр сфераһына ҡағыла. Шуға күрә эшлекле уйында моделләштергән профессиональ эшмәкәрлек шарттарын тыуҙырыу мөһим. Бының өсөн уҡытыусы һәм уҡыусылар уйын өсөн һайланған һөнәрҙе ныҡлы өйрәнергә тейеш була.

    Методистар эшлекле уйынды әҙерләүҙе туғыҙ моменты күрһәтә:

  1-се момент -уйындың маҡсатын, проблемаһын, йөкмәткеһен, преметын билдәләү.

   Эшлекле уйындың төп маҡсаты булып уҡыусыларҙа профессиональ компетенция барлыҡҡа килтереү һәм үҫтереү тора. Уның темаһын һәм проблемаһын билдәләү уйын маҡсатын конкретлаштыра. Уйын темаһы программа буйынса билдәләнергә мөмкин. Буласаҡ эш шарттарын моделләү уйын предметын тәшкил итә. Уйын йөкмәткеһе инде уҡытыуҙың конкрет маҡсаттары, эш моделе, уҡытыу процесында уйындың ни саҡлы кәрәклеге менән билдәләнә. 

    Былар уйындың шарттарын, урынын, уҡытыу материалы йөкмәткеһен, биреләсәк эштәр характерын, ролдәрҙе һәм уларҙың функцияларын билдәләргә ярҙам итә.

  2-се момент - эштең төп билдәләрен һанау.

    Эшлекле уйындарҙы төҙөгәндә эш урынын, ваҡытын, предмет һәм маҡсатын, ролдәр эшмәкәрлдеген, ҡатнашыусыларҙың үҙ - ара аралашыу характерын һылыҡһырламаһын моделләү бик дөрөҫ була. 

   3-се момент - уйындың төрөн, динамикаһын күҙаллаусы этаптарын, прпоблемаларын, ситуацияларын, төп факторҙарын билдәләү һәм балаларға аңлатыу.

     Уйындың динамиҡаһын һәм характерын билдәләүсе төп факторҙар, ундағы башҡарыласаҡ хәл, ваҡиға планлаштырыла. әл- ваҡиғаларҙың үҫеүе, мәсьәләләрҙе сисеү мотивтары тормошҡа ашырылыуы күҙаллана, балаларҙың уйлай белеү,һәм уйнаусыларҙың башҡорт теле менән ни дәрәжәлә эйә булыуы ла ҙур роль уйнай.

    4- се момент - ролдәр эшмәкәрлеген, функцияһын, уйында ҡатнашыусы ролдәрҙе хеҙмәттәшлеген тәьмин итеү.

   5- се момент - уйын сценарийын төҙөү. 

  Сценарийҙы ниндәй эш артынан ниндәй эш барыуы күрһәтелә. Уйын этаптарға, ә һәр этап эпизотарға бүленә. Был эпизодтарҙың маҡсаты һәм йөкмәткеһе билдәләнә. Шунан уйынды һүрәтләү текстары яҙыла. Фекер алышыу өсөн ваҡыт бирелә. Ролдәрҙең һүрәтләнеше инструкция формаһында булырға һәм балаларға таратылырға тейеш.

   6 -сы момент - уйын ҡағиҙәләрен билдәләй.

   7 - се момент - уйынды, уның барышын анализлар өсөн баһалау системаһын төҙөү.

    Уйынды, уның барышын баһалар өсөн баһалар системаһын төҙөү. Эшлекле уйында индивидуаль һәм төркөм өсөн баһалау системаһы булырға тейеш. Баһалар балдарҙа күрһәтелә. Баһаларҙың критерийҙары ла билдәләнә. Уйында, этаптарҙа хаталар булыу- булмау, ваҡыт күрһәткестәре, һығымталар төрлөлөгө, ҡатнашыусыларҙың башҡорт телендә аралашыуҙа телмәр күнекмәләре формалашыуы, эшкә ижади ҡарау, аралашыу кимәле, ролдөрҙең функцияларын тулыһынса һәм дөрөҫ ториошҡа ашырыу – баһа күрһәткестәре булып һанала.

   8 - се момент - ҡатнашыусылар араһында ролдәрҙе бүлеү.

      Ролдәр уйын маҡсатына ҡарап бүленә. Әҙерлек кимәле, уҡыу этаптары, уйынды үткәреү шарттары буйынса ролдәр рәтенә арбитрҙар, жюри ағҙаларының ролдәрен индерергә мөмкин.

  9 - сы момент - уйынды ойоштороусыға , ҡатнашыусыларға, судьяларға, арбитрҙарға инструкциялар төҙөү;

   уйында ҡатнашыусыларға индивидуаль һәм төркөм өсөн эш материалын әҙерләү.

   1. уйынды ойоштороусыға тәғәйенләнгән инструкция түбәндәге пункттарҙан торорға мөмкин:

   - уйынды ойоштороу;

   - материалдар туплау;
   - ситуациялар билдәләү;
   - уйында ҡатнашыусыларҙы һайлау, әҙерләү;

   -судьяларҙы әҙерләү һәм уйындың һуңғы этабын үткәреү.

   2. Ҡатнашыусыларға инструкция ролдәрҙең вазифаһын, әһәмиәтен, уның хоҡуҡ һәм бурыстарын, ролде башҡарыу репертуарын билдәләүҙе күҙ уңында тота.

3. Арбитрҙар өсөн инструкция ҡатнашыусыларға кеүек төҙөлә, уға уйын сценарийы , ҡағиҙәләре өҫтәлә.

4. Судьялар өсөн инструкция уйнаусыларға кеүек төҙөлә, тағы ла ҡағиҙәләр, уйын һөҙөмтәләре, баһа күрһәткестәре бирелә.

  Бына, мәҫәлән, Эшкә алыу исемле эшлекле уйынды алайыҡ. Маҡсат- балаларҙың телмәрен үҫтереү, киләсәкке тормошҡа, һөнәргә яуаплы ҡарарға өйрәтеү, башҡорт теленә ихтирам тәрбиәләү. Тәүҙә уйынға әҙерлек ойошторола. Балалларға уйындың маҡсаты, йөкмәткеһе, предметы аңлатыла; этаптары, ситуациялары күрһәтелә. Улар эшкә алыусы предприятие хужаһы ниндәйҙер һөнәр буйынса үҙеңә кешеләр эҙләй, конкурс үткәрә. Биш кеше теләк белдерә, улар үҙҙәременән таныштырырға осрашыуға киләләр. Эшкә алыусы хужа, уның ярҙамсылары, комиссия ағҙалры алдында сығыш һайҙар, үҙҙәрен яҡшы яҡтан күрһәтергә тырышалар. Комиссия ағҙалары төрлө һөрауҙар бирәләр, махсус бланкыларға төрлө критерийҙар буйынса балл ҡуялар. Конкурсанттар менән әңгәмә тамамланғас, сәркәтип балдарҙы һанай, еңеүсе, йәғни эшкә алыныусы билдәләнә. Ҡатнашыусыларға ла ҡылыҡһырлама бирелә, теләктәр  әйтелә.

     Күреүебеҙсә,уйнаусылар ике төркөмгә – эшкә инергә теләк белдергән кешеләргә һәм эшкә алыусыларға бүленә. Атрибуттар, мәҫәлән, бланкылар алдан әҙерләнә. Ролдәрҙе башҡарыусыларға вазифаларын, ҡағиҙәләр аңлатыла. Шулай уҡ синыфта уйынды баһалаусы судьялар бар, уларға инструкциялар тапшырыла. Һәр ҡатнашыусы өйҙә әҙерләнеп килә, кәрәк икән, уҡытыусы консультатция үткәрә. Бигерәк тә иғтибар бүленә. Эшлеклк уйын ойошторола, ҡатнашыусыларға баһалар ҡуйыла, йомғаҡ яһала.

   Шулай итеп, эшлекле уйындар - юғары синыфтарҙа ойошторола торған, күп көстө, ваҡытты талап иткән, әммә үҙен аҡлаған уйындарҙың береһе. Ижади эшләгән, үҙ һөнәрен ысын күңелдән яратҡан, иң мөһим - башҡорт теленең абруцын күтәреүсе уҡытыусылар ғына был эшкә тотона ала, тигән фекергә килдек беҙ. 
                                           6. Ролле уйындар

Башҡорт телен уҡытыу барышында беҙ телде практик үҙләштереүҙе маҡсат итеп ҡуябыҙ. Бының өсөн уҡытыусы тәүге дәрестәрҙән башлап балаларҙы аралашырға,һөйләшергә өйрәтә. Ошо маҡсатҡа ирешеүҙә ролле уйындарҙы ойоштороу эффектлы һанала.

     Ролле уйын - уҡыусыларҙың билдәле бер ваҡиға,  ситуацияларҙа иркенләп һөйләшеүенә булышлыҡ итеүсе үҙенсәлекле алым. Бының  өсөн уҡыусы үҙен реаль тормошта килеп туған ситуацияға ҡуйырға, роленә инергә, ситуацияны хәл итеүҙә ҡатнашырға тейеш. Һөҙөмтәлә реаль тормоштан бер эпизод килеп сыға. Бындай уйындарҙың айырылғыһыҙ элементы булып проблемалы ситуацияны хәл итеү тора. Уҡыусыға таныш проблемалы ситуация һөйләшеүҙең мотивын тыуҙыра, уҡыусыларҙың коммуникатив активлығын үҫтерә. Ролле уйындар ойоштороуҙа һөйләшеү мотивын тыуҙырыу  уҡытыусы өсөн ауыр бурыстарҙан һанала. Һәр уҡыусыла ҡыҙыҡһыныу тыуҙырырлыҡ ныҡлы әҙерлек ойошторола. Мәҫәлән, анкета аша уҡыусыларҙың үҙҙәренән ҡыҙыҡлы ситуациялар яҙып алына. Уҡытыусы үҙе лә күҙәтеү, әңгәмә аша балаларҙы ҡыҙыҡһындырырлыҡ темалар хаҡында белешмә ала. Бөтә ошо башҡарылған эштәрҙән һуң карточкалар эшләнә. Карточкаларҙа энәһенән ебенә тиклем ситуация үҙе яҙыла, ролдәрҙең маҡсату күрһәтелә. Был карточкалар уйынды башҡарыусыларға таратыла. 

    Ролде башҡарыу ваҡытында уҡыусы ситуацияға ҡарап, үҙ һүҙҙәрен дә ҡуллана. Йәғни ролле биремдәр - репродуктив телмәрҙән инициатиалы телмәргә бер аҙым булып тора. Ролле уйындарҙың структураһында бер нисә компонент билдәләйҙәр : ролдәр,  ситуацияның, башланышы, ролдәрҙең уйындағы эшмәкәрлеге.

    Ролдәрҙе бүлгәндә, уҡыусының коллективтағы урынына, уҡыусыны шәхси һыҙаттарына иғтибар ителә. Ә уңышлы ситуациялар үҙҙәре уҡыусыларҙы тормошта актив шәхес булып үҫергә, уларҙа кешелеклелек сифаттарын тәрбиәләргә булышлыҡ итә.

   Уйындың икенсе компоненты ситуацияны башлап ебәреү мәленә бәйле. Тормошсан ситуациялар ҡатнашыусыларҙы аралашырға саҡырып, әйҙәп торһон, ҡыҙыҡһындырһын.

    Өсөнсө компонент - ролдәрҙе башҡарыу процесы. Ситуация барышында уҡыусылар үҙ - ара диалог ҡора. Тимәк, ролле уйын өсөн диалог телмәренә өйрәтеү талап ителә.

    Бының өсөн методистар тәүҙә ябай диалогик берәмектәрҙе үҙләштерергә,  шунан микродиалогтарҙы үҙ аллы төҙөргә тәҡдим итәләр. Тәүге төр күнегеүҙәр кҡытыусы - уҡыусы, уҡыусы — уҡытыусы эш режимында үткәрелә. Бында уҡытыусы менән берлектә диалог менән танышалар, аналиҙлайҙар, кәрәкле лексиканы иҫкә төшөрәләр. Ябай ғына диалогик берәмектәрҙе ятлайҙар. 

2. төр күнегеүҙәрҙә уҡыусылар ролле уйын темаһы буйынса һүҙҙәрҙән, һөйләмдәрҙән микродиалог төҙөйҙәр. Улар схема, таблица, күргәҙмә материалдарға таяналар.  Диалогка   әҙерлектең был өлөшөндә лә уҡытыусы ярҙам итә.

         Ә аҙаҡҡы төр күнегеүҙәре уҡусыларға тулыһынса тиерлек ирек бирелә: улар һүҙҙәрҙе иҫкә төшөрәләр, кәрәкле грамматик формалар ҡулланып, үҙ аллы диалог төҙөйҙәр. Шунан һуң, йәғни диалог теҙеү буйынса күнекмә алғандан һуң ғына, беҙ уҡыусыларҙы ролле уйынға әҙер тип әйтә алабыҙ. 

    Ҡайһы бер текстар сәхнәләштереү өсөн уңайлы. Уҡыусылар әҫәрҙәге  персонаж ролдәрен башҡаралар. Бында уҡытыусы ярҙамында геройҙар һаны билдәләнә, уларҙың характер һыҙаттары асыла, дөрөҫ интонация булдырыла. Уҡыусылар ролдәрҙе башҡаралар, унан һуң анализ яһала. 

    Тексты сәхнәләштереү - үҙенә күрә ролле уйын да ул. Тик импровизацияға урын әҙерәк ҡала. Әммә башланғыс синыфтарҙа был алым башҡарылырға тейеш, тигән фекерҙәбеҙ. Практика барышында беҙ ошо эште ойошторҙоҡ, балаларға ролдәрҙе уйнау ныҡ оҡшай икәненә инандыҡ.  

    Ролле уйын барышында атрибуттар хаҡында ла оноторға ярамай. Ситуация һүрәтләнгән урын төшөрөлгән һүрәт, персонаждар өсөн кәрәкле әйберҙәр.  Уларҙы уҡытыусы ла, балалар ҙа әҙерләй ала.                                                                           

   Уйын тамамланғас,  уҡытыусы анализ барышында балаларҙың уҡыу материалын дөрөҫ ҡулланыуына, ролде уңышлы башҡарыуына иғтибар итә.

    Шулай итеп, беҙ ролле уйындарҙың дәрес үткәреүҙә әһәмиәтле сара икәнлеген асыҡлыныҡ. 

      Был төр уйындар: 

  - дәрестәрҙең сифатын күтәреүгә булышлыҡ итә; 

  - уҡыусыларҙың предметҡа, телгә ҡыҙыҡһыныуын арттыра; 

  - уларҙың һөйләү телмәрен фекерләү ҡеүәһен үҫтерә, эшкә ижади ҡарарға өйрәтә; 

   -уҡыу материалы буйынса белемде нығыта, уларҙы тәбиғи шарттарҙы ҡулланыу үҙенсәлектәрен күрергә ярҙам итә.

Йомғаҡлау

        Уйын-һөйләү телен,туған телде өйрәтеү,камиллаштырыуҙың иң үтемле һәм һөҙөмтәле сараларының береһе.Студенттар тәҡдим иткән лексик,грамматик,сюжетлы,ролле,эшлекле уйындар уҡытыусыға дәрестәрҙе ҡыҙыҡлы, иҫтә ҡалдырырлыҡ итеп үткәрергә мөмкинлек бирә.Бындай дәрестәрҙә балаларҙың һүҙ байлығы арта,бәйләнешле телмәр күнекмәләре үҫә,башҡорт телендә һөйләшеү дәирәһе киңәйә.

